
“Tarix” kafedrasi katta oʻqituvchisi 
 

XVI–XIX ASRLARDA MARKAZIY OSIYODA TA’LIM TIZIMINING 
INSTITUTSIONAL ASOSLARI: OʻQUV DASTURLARI VA SXOLASTIKA MUAMMOSI 

 
For citation: Erkinjon Kh.Kenjayev. INSTITUTIONAL FOUNDATIONS OF THE EDUCATION 
SYSTEM IN CENTRAL ASIA IN THE 16TH–19TH CENTURIES: THE PROBLEM OF 
CURRICULUM AND SCHOLASTICISM. Look to the past. 2026, vol. 9, issue 5/2. 
 
 

http://dx.doi.org/10.5281/zenodo.20401602 
 

 
АННОТАЦИЯ 

Мақолада XVI–XIX asrlarda Markaziy Osiyo davlatlarida ta’lim tizimining tarkibiy 
tuzilishi, uning asosiy bosqichlari, oʻquv dasturlari va sxolastika muammosi tahlil qilingan. Unda 
asosiy masala ta’lim tizimida vujudga kelgan turg’unlik holatlarining kelib chiqish sabablari, aniq 
va tabiiy fanlarga boʻlgan e’tiborning susayishi hamda uning oqibatlariga qaratilgan. 

Kalit soʻzlar: Markaziy Osiyo, oʻzbek xonliklari, ta’lim tizimi, boshlang’ich maktablar, 
madrasalar, oʻquv dasturlari, sxolastika, mantiq ilmi, isloim dini.  

   
Кенжаев Эркинжон Хабибуллаевич, 

cтарший преподаватель кафедры «История»  
Наманганского государственного университета 

 
ИНСТИТУЦИОНАЛЬНЫЕ ОСНОВЫ СИСТЕМЫ ОБРАЗОВАНИЯ В 

ЦЕНТРАЛЬНОЙ АЗИИ В XVI–XIX ВЕКАХ: ПРОБЛЕМА УЧЕБНОЙ ПРОГРАММЫ 
И СХОЛИСТИЗМА 

АННОТАЦИЯ 
В статье анализируется структурная структура системы образования в странах 

Центральной Азии в XVI–XIX веках, её основные этапы, учебные планы и проблема 
схоластики. Основной вопрос касается причин стагнации в системе образования, снижения 
внимания к точным и естественным наукам и её последствий.  

Ключевые слова: Центральная Азия, узбекские ханства, система образования, 
начальные школы, медресе, учебные планы, схоластика, логика, ислам. 

  
Erkinjon Kh.Kenjayev, 

Senior Lecturer, Department of “History”,  
Namangan State University 

INSTITUTIONAL FOUNDATIONS OF THE EDUCATION SYSTEM IN CENTRAL 
ASIA IN THE 16TH–19TH CENTURIES: THE PROBLEM OF CURRICULUM AND 

SCHOLASTICISM 
ABSTRACT 

The article analyzes the structural structure of the education system in the Central Asian 
countries in the 16th–19th centuries, its main stages, curricula, and the problem of scholasticism. 
The main issue is the causes of stagnation in the education system, the decline in attention to the 
exact and natural sciences, and its consequences.  

Index Terms: Central Asia, Uzbek khanates, education system, primary schools, madrasas, 
curricula, scholasticism, logic, Islam.  

  
Dolzarbligi:  
Temuriylar saltanatining parchalanishi va mintaqada Shayboniylar, soʻngra Ashtarxoniylar 

hamda uchta mustaqil davlat (Buxoro amirligi, Xiva va Qoʻqon xonliklari)ning tashkil topishi 
ta’lim tizimida ham muayyan transformatsion jarayonlarni keltirib chiqardi. Ushbu davrda ta’lim 
nafaqat bilim berish maskani, shu bilan birga jamiyatning ijtimoiy-diniy qadriyatlarini saqlab 
qoluvchi eng mustahkam institutsional tizimga aylandi.  

Metodlar va oʻrganilganlik darajasi:  
Maqolada umumqabul qilingan ilmiylik, tarixiylik, qiyosiy tahlil usullaridan foydalanilgan. 

Maqolani yozishda V. V. Bartol’d, M. Xayrullayev va D. A. Alimovalarning tadqiqotlariga 
tayanildi.  

Tadqiqot natijalari:  
XVI asrdan boshlab Markaziy Osiyo madrasalari islom olamining sharqiy qismida oʻz 

nufuzini saqlab qoldi. Buxoro shahri “Qubbatul islom” maqomida nafaqat mahalliy aholi, shu bilan 
birga Volgaboʻyi, Kavkaz, Afg’oniston va Hindistondan kelgan talabalar (mullabachchalar) uchun 
ham asosiy bilim oʻchog’i boʻlib xizmat qildi [1. B. 45]. Biroq, ushbu davr ta’lim tizimining oʻziga 
xos xususiyati shunda ediki, unda klassik an’analar va konservatizm oʻrtasidagi muvozanat ikkinchi 
taraf foydasiga og’a boshladi.  

Ma’lumki, oʻsha davrda Markaziy Osiyoda ta’lim tizimi an’anaviy ravishda ikki bosqichga 
boʻlingan: boshlang’ich ta’lim (maktab) va oliy ta’lim (madrasa). Maktablar asosan, masjidlar 
qoshida tashkil etilib, unda bolalarga 6–7 yoshdan savod chiqarish, Qur’on suralarini yodlatish va 
odob-axloq qoidalari oʻrgatilgan. Madrasa esa murakkabroq tuzilmaga ega boʻlib, u yerda ta’lim 
muddati cheklanmagan edi – talaba oʻz qobiliyatiga qarab 10 yildan 20 yilgacha ta’lim olishi 
mumkin boʻlgan.  

Akademik manbalar va tarixiy vaqfnomalar tahlili shuni koʻrsatadiki, Oʻrta Osiyoda 
madrasa ta’limi uchta bosqichga boʻlingan:  

1. Adno (pastki bosqich). Ushbu bosqichda talabalar arab tili grammatikasini mukammal 
oʻrganishga kirishganlar va “Muxtasar ul-viqoya” kabi fiqhga oid dastlabki qoʻllanmalarni 
oʻqiganlar.  

2. Avsat (oʻrta bosqich). Mazkur bosqichda mantiq, falsafa (hikmat) va ilohiyot (kalom) 
fanlari chuqur oʻrgatilib, talabalarning mustaqil fikrlash qobiliyati mantiqiy bahslar orqali 
shakllantirilgan.  

3. A’lo (yuqori bosqich). Ushbu bosqichda eng murakkab fiqhiy asarlar, tafsir (Qur’on 
sharhi) va hadisshunoslik oʻrgatilgan hamda uni tamomlaganlarga mudarrislik yoki qozilik qilish 
huquqini beruvchi maxsus “ijozatnoma” berilgan.  

Madrasalarning moddiy ta’minoti vaqf tizimiga asoslangan edi. Shuning uchun davlat va 
ayrim shaxslar madrasalarga yer maydonlari, doʻkonlar hamda karvonsaroylarni vaqf qilib 
berganlar. Bunday mablag’lar hisobiga mudarrislarga maosh berilgan, talabalarga esa stipendiya 
(vazifa) tayinlangan va bepul hujralar (yotoqxona) bilan ta’minlangan. Mazkur tizim oʻz navbatida 
hatto eng qashshoq oila vakillariga ham oliy ma’lumot olish imkoniyatini yaratgan [2. C. 210].  

XVI–XIX asrlar Markaziy Osiyo madrasalarida qoʻllanilgan oʻquv dasturi oʻz mohiyatiga 
koʻra “Dars-i Nizomiy” an’analariga yaqin boʻlib, unda fanlar ikki guruhga boʻlingan: “naqliy” 

(diniy va an’anaviy) hamda “aqliy” (mantiqiy hamda tabiiy) ilmlar. Ta’lim arab tilini oʻrganishdan 
boshlangan, chunki islom huquqi va ilohiyotning asosiy manbalari ushbu tilda bitilgan edi. “Avvali 
ilm” deb nomlangan qoʻllanmalardan soʻng Mir Sayid Sharif Jurjoniy va Sa’duddin Taftazoniyning 
grammatikaga oid sharhlari oʻqitilgan. Ta’lim tili sifatida fors va turkiy tillar ham keng 
qoʻllanilgan, ayniqsa, badiiy-axloqiy ta’limda Navoiy, Jomiy hamda Sa’diy asarlari muhim rol 
oʻynagan.  

Markaziy Osiyo madrasalarida mantiq (“Ilm al-mantiq”) fani juda yuksak qadrlangan. 
Aristotel mantiqi islom kalomi bilan uyg’unlashgan holda oʻqitilgan, bu esa oʻz navbatida 
talabalarda bahs va munozaralarda (“munozara”) oʻz fikrini dalillash san’ati koʻnikmasini 
shakllantirgan [3. B. 102]. Biroq, vaqt oʻtishi bilan falsafiy mushohadalar oʻrnini diniy aqidalarni 
mantiqiy isbotlashga yoʻnaltirilgan sxolastik bahslar egallagan.  

Oʻsha davrda “Sxolastika” fani oʻquv dasturining markazida turgan. Markaziy Osiyoda 
asosan, Hanafiy mazhabi huquqshunosligi oʻrgatilgan. Burhoniddin Marg’inoniyning “Al-Hidoya” 
asari va unga yozilgan koʻplab sharhlar asosiy darslik hisoblangan. Fiqhni oʻrganish talabani 
ijtimoiy hayot, davlat boshqaruvi va huquqiy munosabatlarni tartibga solishga tayyorlagan.  

XVI asrdan boshlab Markaziy Osiyo ilmiy muhitida “ijtihod” (yangi huquqiy yoki ilmiy 
xulosalar chiqarish) eshiklari yopilib, “taqlid” (avvalgi olimlarning fikrlarini soʻzsiz qabul qilish) 
davri boshlangan, bu esa oʻz navbatida ilm-fanda sxolastikaning kuchayishiga olib kelgan.  

Sxolastikaning asosiy koʻrinishi – “Sharh” va “Hoshiya” yozish an’anasidir. Olimlar yangi 
ilmiy kashfiyotlar qilish oʻrnini oʻtmishdagi allomalarning asarlariga izohlar yozish va matnlarni 
lug’aviy tahlil qilish bilan cheklangan. Masalan, Ibn Sinoning tibbiyotga oid asarlari yangi 
eksperimental bilimlar bilan boyitilmagan, aksincha, faqatgina uning matnlarini sharhlash bilan 
shug’ullanilgan [4. B. 56]. Bu esa Yevropada yuz berayotgan Ilmiy inqilob (teleskop, mikroskop, 
bosmaxona) yutuqlaridan Markaziy Osiyoning uzilib qolishiga sabab boʻlgan.  

Mudarrislar va talabalar orasida “quruq mantiq” ustuvor boʻlib qolgan. Bahslar ob’yektning 
asl mohiyatini anglashga emas, balki soʻzlarning grammatik qurilishi va mantiqiy predikatlari ustida 
kechadigan boʻlgan. Bunday holatni keyinchalik Ahmad Donish “vaqtni behuda sarflash” va “aqliy 
qulchilik” deb atagan edi [5. B. 215].  

Madrasa nafaqat oʻquv maskani, shu bilan birga oʻziga xos “ilmiy kommuna” ham edi. Har 
bir madrasa hujralarga boʻlingan boʻlib, unda bir yoki ikki nafar talaba istiqomat qilgan. 
Talabalarning kundalik hayoti qat’iy tartib-intizomga asoslangan. Bomdod namozdan soʻng 
mudarris bilan dars boshlangan, mashg’ulotlar odatda, madrasaning ichki hovlisi yoki maxsus 
darsxonalarda oʻtilgan.  

Mazkur davrda “Munozara” madaniyati yaxshi rivojlangan. Talabalar ikki guruhga boʻlinib, 
muayyan fiqhiy yoki mantiqiy masala ustida bahs yuritganlar. Bunday usul talabaning nutq 
mahorati va tezkor fikrlashini rivojlantirgan boʻlsa-da, bahslarning koʻlami cheklangan edi [6. B. 
312]. Shunga qaramay, madrasa muhiti oʻziga xos intellektual elitani shakllantirgan, talabalar esa 
jamiyatning ma’naviy va huquqiy rahnamolari boʻlib yetishgan.  

XVI–XIX asrlarda Markaziy Osiyo ta’lim tizimi murakkab institutsional tuzilmaga ega 
boʻlib, u jamiyatning intellektual salohiyatini saqlab qoluvchi yagona mexanizm edi. Garchi, 
sxolastika va konservatizm ilmiy progressga toʻsqinlik qilgan boʻlsa-da, madrasalar tizimi klassik 
Sharq ilm-fanini asrab-avaylagan. Aynan shunday madrasa ta’limidan keyinchalik Ahmad Donish, 
Is’hoqxon Ibrat va jadidlar kabi islohotchilar yetishib chiqqan. Ular eski tizimning kuchli va 
kuchsiz tomonlarini anglagan holda, milliy uyg’onish poydevorini yaratganlar [7. B. 14].  

XVI–XIX asrlarda Markaziy Osiyo ilmiy-ma’rifiy muhitida kechgan murakkab jarayonlarni 
tahlil qilish shuni koʻrsatadiki, ushbu davr faqatgina “turg’unlik” emas, balki intellektual merosni 
asrab qolish va yangi zamonga moslashish bosqichi boʻlgan. Madrasalardagi sxolastik an’analar va 
mintaqaning iqtisodiy izolyasiyasi ilmiy progressni sekinlashtirgan boʻlsa-da, aynan shunday 
muhitdan keyinchalik hammaga tanish islohotchilar avlodi yetishib chiqqan.  

Bugungi kunda Oʻzbekiston oʻz oldiga qoʻygan “Uchinchi Renessans” strategik maqsadi 
zamirida aynan oʻsha davr ma’rifatparvarlarining orzu va intilishlari yotibdi. Tarix bizga bergan eng 

katta saboq shundaki, ilm-fan dunyodan uzilib qolgan va faqat oʻtmishni takrorlash bilan 
cheklangan joyda tanazzul muqarrardir.  

Xulosa: 
Xulosa sifatida shuni qayd etish kerakki, hozirgi zamonning raqamli transformatsiyasi, 

innovatsion ta’lim tizimi va global ilmiy hamjamiyat bilan integratsiyalashuvi – XIX asr ziyolilari 
orzu qilgan “ma’rifatli jamiyat”ning zamonaviy koʻrinishidir. Shunga koʻra, XVI–XIX asrlar ilmiy 
merosini oʻrganish nafaqat oʻtmish haqida ma’lumot beradi, shu bilan birga bugungi kunda ilm-
fanni ijtimoiy va iqtisodiy yuksalishning asosiy drayveriga aylantirishda muhim metodologik 
manba boʻlib ham xizmat qiladi. Zero, haqiqiy uyg’onish – milliy qadriyatlarni zamonaviy 
dunyoviy ilmlar bilan sintez qilish orqaligina saqlab qolishdir.  

